
Marian Iriarte - EHUko Kimika irakaslea 

Mendeetan zehar zientzialariek itsasoko urari berarekin dituen gatzak kentzeko moduak aztertu dituzte. Itsasoa urez eta beste substantzia gehiagoz osaturiko disoluzio konplexua da. Gutxi gorabehera itsasoan 1.5.1021 litro ur daude eta hauetatik %3,5 bertan disolbaturik dauden substantziak dira, kloruroa, sodio katioia, sulfatoa, magnesioa, kaltzioa, potasio katioiak eta bikarbonatoa nagusiki. Bizi garen gizarte aurreratu eta teknologikoan urari gatza kentzea oso gauza sinplea dirudi, baina, hala ere, dirutan prozesu garestia da. 

Gatza kentzeko metodorik zaharrena destilazioa deritzona da. Egun lortutako ur gezaren %90 inguru destilazioz lortzen da. Horretarako, itsasoko ura berotu eta lurrundu egin behar da; ondoren, ur garbia lortzen da lurruna kondentsatutakoan. Kasu gehienetan prozesua aurrera eramateko beroa erabiltzen da, eta horrek asko garestitzen du prozesua. Horrexegatik, ahaleginak egin dira eguzkitiko energia erabiltzeko. Itsasoko ura jasota dagoen biltegia beirazko leiho baten azpian jartzen da eta eguzkiaren izpiak iristen dira bertara. Beroak eraginda ura lurrundu egiten da eta biltegitik aterako da eta zerbait hotzagoarekin topo egindakoan bertan kondentsatu eta jaso egiten da. 

Eguzkiaren energia erabiltzea gauza erosoa da, normalean lurraren ingurune lehorrenetan, hau da, ur arazoak dituztenetan, eguzki nahikoa egoten baita. Dena den, eta ikerkuntza asko eta asko egin badira ere, oraindik ere ingeniaritza arazoak daude teknologia honen inguruan. 

Gatzik gabeko ura lortzeko beste modu bat uraren izoztean oinarritzen da. Laborategietan urteetan ura gatz-gabetzea ura izoztuz lortu bada ere, komertzialki ez dago nahiko garatua. Eta zertan oinarritzen da? Nahaste bat daukagunean bere izozte-puntua likido puruarena baino txikiagoa da (honi beherakada krioskopikoa esaten zaio, eta egun hotzetan errepideetan gatza botatzearen arrazoia da). Lehenengo likidoa izozten hasten denean disolbaturik zeuden substantziak likidoan gelditzen dira eta, beraz, formatutako solidoa ur purua izango da. Beraz, itsasoko ura izoztuz lortutako izotz kristalak dekantazioz likidotik bereizi eta ondoren berriro urtuz ur garbia lortuko genuke. Destilazioarekin konparatuz, metodo honek badu abantaila garbi bat, askoz ere energia gutxiago behar da ura izozteko lurruntzeko baino. Ura lurruntzeko 18 gramori eman behar zaion energia 40,8 kJ den bitartean, kantitate bera urtzeko 6 kJ bakarrik behar dira. Izoztearen arazoen artean izotz kristaletan harrapatuta gera daitezkeen gatzak nola eliminatu dago. 

Beharbada gehien erabiltzen den metodoa alderantzizko osmosiarena da. Aurreko kasu bietan fase aldaketa gertatzen da (likidotik lurrunera, edo solidotik likidora...) eta horrek energia behar du. Alderantzizko osmosian ez dago horrelako fase aldaketarik, eta merkeagoa da. Itsasoko uraren aldamenean eta mintz erdi iragazkor batek bereizita ur garbia jarriz gero, urak mintza pasa eta nahastea dagoen lekura pasatzeko joera izango du. Hori horrela gertatuko da alde batean bestean baino presio handiagoa egon arte, eta presio hori da, hain zuzen ere, presio osmotikoa. Itsasoko urari gatza kentzeko alderantziz jokatu behar da, hau da, itsasoko uraren gainean bere presio osmotikoa baino presio handiagoa egindakoan (30 atm gutxi gorabehera) prozesua alderantziz gertaraziko da, eta ura itsasoko ura dagoen lekutik ur garbia dagoenera pasatuko da, itsasoko ura gero eta gazituagoa geldituz eta beste aldean gero eta ur garbi gehiago lortuz. Esan bezala, osmosia destilazioa baino merkeagoa da eta izoztearen arazo teknologikoak ekiditen ditu. Konpondu beharreko arazoa mintz egokiak lortzea da, hau da, mintz sendoak baina ura ez diren substantziak pasatzen utziko ez dutenak lortu behar dira. Berau da metodorik egokiena itsasoko urari gatza kentzeko.

